
XALQARO STANDARTLAR TALABLARI ASOSIDA 
AUDITORLIK TEKSHIRUVINI TASHKIL 
ETISHNING ILMIY-NAZARIY ASOSLARI

Akromov Shohrux Shuhrat o‘g‘li
Toshkent kimyo xalqaro universiteti
Bank ishi va buxgalteriya hisobi kafedrasi v.b. dotsenti, PhD.

Annotatsiya. Mazkur maqolada auditorlik tekshiruvini xalqaro audit standartlari asosida tashkil etishning ilmiy-nazariy va 
amaliy jihatlari tadqiq etilgan. Tadqiqotda auditorlik faoliyatining moliyaviy nazorat tizimidagi o‘rni, auditni rejalashtirishning 
ahamiyati hamda Xalqaro audit standartlari (XAS), xususan, 300-sonli “Moliyaviy hisobotlar auditini rejalashtirish” 
standarti talablari keng yoritilgan. Shuningdek, rivojlangan xorijiy davlatlar tajribasi va O‘zbekiston Respublikasida 
auditorlik faoliyatini xalqaro standartlarga moslashtirish bosqichlari tahlil qilingan. Maqolada auditni rejalashtirish 
jarayonining tarkibiy qismlari, audit strategiyasi va audit dasturini shakllantirish masalalari, risklarni baholash hamda 
tahliliy amallarning audit sifatini oshirishdagi roli asoslab berilgan. Tadqiqot natijalari audit jarayonini samarali tashkil 
etish, moliyaviy hisobotlar ishonchliligini ta’minlash va auditorlik xulosasining sifatini oshirishda muhim ahamiyat kasb 
etadi.

Kalit so‘zlar: auditorlik faoliyati, xalqaro audit standartlari, auditni rejalashtirish, moliyaviy hisobot auditi, audit strategiyasi, 
audit dasturi, audit riski, tahliliy amallar.

Abstract. This article examines the scientific-theoretical and practical aspects of organizing audit engagements in 
accordance with International Standards on Auditing. The study highlights the role of auditing in the financial control 
system, the importance of audit planning, and provides a detailed overview of the requirements of International Standards 
on Auditing (ISA), particularly ISA 300 “Planning an Audit of Financial Statements.” The experience of developed foreign 
countries and the stages of aligning auditing practices in the Republic of Uzbekistan with international standards are 
analyzed. The article substantiates the key components of the audit planning process, issues related to the development 
of audit strategy and audit program, risk assessment, and the role of analytical procedures in improving audit quality. 
The research findings contribute to the effective organization of the audit process, ensuring the reliability of financial 
statements, and enhancing the quality of the auditor’s opinion.

Keywords: auditing, International Standards on Auditing, audit planning, financial statement audit, audit strategy, audit 
program, audit risk, analytical procedures.

Аннотация. В данной статье исследуются научно-теоретические и практические аспекты организации аудиторской 
проверки на основе международных стандартов аудита. В работе раскрывается роль аудиторской деятельности в 
системе финансового контроля, значение планирования аудита, а также подробно рассматриваются требования 
Международных стандартов аудита (МСА), в частности стандарта МСА 300 «Планирование аудита финансовой 
отчетности». Проанализирован опыт развитых зарубежных стран и этапы адаптации аудиторской деятельности 
в Республике Узбекистан к международным стандартам. В статье обоснованы составные элементы процесса 
планирования аудита, вопросы формирования стратегии и программы аудита, оценка рисков и роль аналитических 
процедур в повышении качества аудита. Результаты исследования имеют важное значение для эффективной 
организации аудиторского процесса, обеспечения достоверности финансовой отчетности и повышения качества 
аудиторского заключения.

Ключевые слова: аудиторская деятельность, международные стандарты аудита, планирование аудита, аудит 
финансовой отчетности, стратегия аудита, программа аудита, аудиторский риск, аналитические процедуры.

K I R I S H
Bozor iqtisodiyoti sharoitida xo‘jalik yurituvchi subyektlar faoliyatining shaffofligini ta’minlash, moliyaviy 

hisobotlarning ishonchliligini oshirish hamda investorlarga taqdim etilayotgan axborot sifatini yaxshilashda 
auditorlik faoliyatining o‘rni va ahamiyati tobora ortib bormoqda. Ayniqsa, globallashuv jarayonlari jadallashgan 
hozirgi davrda milliy moliyaviy nazorat tizimini xalqaro talablar asosida takomillashtirish muhim vazifalardan biri 
hisoblanadi. Ushbu jarayonda auditorlik tekshiruvlarini xalqaro audit standartlari asosida tashkil etish alohida 
ahamiyat kasb etadi.

Xalqaro audit standartlari moliyaviy hisobotlar auditini o‘tkazishda yagona metodologik yondashuvni 
ta’minlab, audit sifatini oshirish, auditorlik risklarini samarali boshqarish hamda auditorlik xulosasining 
ishonchliligini mustahkamlashga xizmat qiladi. Ayniqsa, auditni rejalashtirish bosqichi auditorlik tekshiruvining 
muhim tarkibiy qismi bo‘lib, audit jarayonining umumiy samaradorligi ko‘p jihatdan ushbu bosqichning puxta 
va tizimli tashkil etilishiga bog‘liqdir. Auditni oqilona rejalashtirish auditorlik resurslaridan samarali foydalanish, 
muhim xatoliklar ehtimolini aniqlash hamda audit protseduralarining hajmi va muddatlarini aniq belgilash 
imkonini beradi.

O‘zbekiston Respublikasida auditorlik faoliyatini xalqaro audit standartlariga moslashtirish bo‘yicha izchil 
va tizimli islohotlar amalga oshirilmoqda. Mazkur holat auditorlik tekshiruvlarini rejalashtirishning ilmiy-nazariy 
asoslarini chuqurroq o‘rganish, ilg‘or xalqaro tajribani tahlil qilish va uni milliy amaliyotga moslashtirish zaruratini 
yuzaga keltirmoqda. Shu nuqtayi nazardan, auditni rejalashtirishning mazmuni, uning tarkibiy elementlari 
hamda tahliliy amallarning audit sifatiga ta’sirini o‘rganish dolzarb ilmiy-amaliy masala hisoblanadi.

Mazkur maqolaning maqsadi xalqaro audit standartlari asosida auditorlik tekshiruvini rejalashtirishning 
ilmiy-nazariy jihatlarini tahlil qilish, audit jarayonini samarali tashkil etish yo‘llarini asoslash hamda amaliy 
tavsiyalar ishlab chiqishdan iboratdir.

M A V Z U G A  O I D  A D A B I Y O T L A R  S H A R H I
Auditorlik faoliyatini xalqaro standartlar asosida tashkil etish va auditni rejalashtirish masalalari ilmiy 

adabiyotlarda keng yoritilgan. Ko‘plab tadqiqotlarda auditni rejalashtirish auditorlik tekshiruvining muhim 
bosqichi sifatida baholanib, uning audit sifati hamda auditorlik xulosasining ishonchliligiga bevosita ta’sir 
ko‘rsatishi ta’kidlanadi [1].

Xorijiy olimlar tomonidan olib borilgan tadqiqotlarda auditni rejalashtirish auditorlik risklarini aniqlash va 
baholash, audit protseduralarining mohiyati, hajmi hamda muddatlarini belgilash jarayoni sifatida talqin qilinadi. 
Jumladan, Arens va Loebbecke auditni samarali rejalashtirish auditorlik resurslaridan oqilona foydalanish 
hamda muhim xatoliklar ehtimolini kamaytirishga xizmat qilishini qayd etadilar [2]. Messier, Glover va Prawitt 
esa audit strategiyasi hamda audit rejasi auditorlik tekshiruvining umumiy yo‘nalishini belgilab berishini asoslab 
beradilar [3].

Xalqaro audit standartlarida auditni rejalashtirish masalalari alohida o‘rin egallaydi. Xususan, 300-sonli 
“Moliyaviy hisobotlar auditini rejalashtirish” standarti auditni rejalashtirishning maqsadi, mazmuni va asosiy 
talablarini belgilab, auditorlik tekshiruvining samaradorligini oshirishga xizmat qiladi [4].

Rossiyalik olimlar V.P. Suyts va A.N. Axmetbekov auditni rejalashtirish jarayonida tahliliy amallarning 
muhim ahamiyatga ega ekanligini ta’kidlab, ularni mijoz biznesini o‘rganish, moliyaviy holatini baholash hamda 
xatoliklar ehtimolini aniqlash vositasi sifatida e’tirof etadilar [5]. Ularning fikricha, rejalashtirish bosqichida 
qo‘llaniladigan tahliliy amallar keyingi auditorlik tekshiruvlari hajmini maqbullashtirish imkonini beradi.

Mahalliy olimlar tadqiqotlarida ham auditorlik faoliyatini xalqaro audit standartlariga moslashtirish masalalari 
ustuvor yo‘nalishlardan biri sifatida ko‘rib chiqilgan. O‘zbekistonlik iqtisodchi olimlar auditni xalqaro standartlar 
asosida tashkil etish moliyaviy hisobotlarning shaffofligini oshirish va investorlar ishonchini mustahkamlashga 
xizmat qilishini ta’kidlaydilar [6], [7]. Ularning ilmiy ishlarida auditni rejalashtirishning milliy amaliyotdagi ayrim 
jihatlari hamda ularni takomillashtirish yo‘llari yoritilgan.

Shu bois, mavzuga oid adabiyotlar tahlili auditni xalqaro standartlar asosida rejalashtirish masalalari 
nazariy jihatdan yetarli darajada yoritilganini, shu bilan birga, O‘zbekiston sharoitida uning amaliy qo‘llanishini 
yanada chuqurroq o‘rganish muhim ahamiyat kasb etishini ko‘rsatadi.

T A D Q I Q O T  M E T O D O L O G I YA S I
Mazkur tadqiqot auditorlik faoliyatini xalqaro audit standartlari asosida tashkil etish hamda auditni 

rejalashtirish masalalarini o‘rganishga qaratilgan. Tadqiqot jarayonida tahlil va sintez, induksiya va deduksiya, 
taqqoslash hamda tizimli yondashuv usullaridan foydalanildi. Normativ-huquqiy hujjatlar va xalqaro audit 
standartlari talablari atroflicha tahlil qilindi. Shuningdek, mantiqiy va statistik tahlil usullari asosida auditni 
rejalashtirishning audit sifati hamda auditorlik xulosasining ishonchliligiga ta’siri baholandi. Tadqiqot natijalarini 
umumlashtirish orqali ilmiy xulosalar hamda amaliy tavsiyalar ishlab chiqildi.

T A H L I L  V A  N A T I J A L A R
Tadqiqot jarayonida auditorlik tekshiruvini xalqaro audit standartlari asosida rejalashtirishning amaliy 

holati hamda uning audit sifati va auditorlik xulosasining ishonchliligiga ta’siri tahlil qilindi. Tahlil O‘zbekiston 
Respublikasida auditorlik faoliyatini xalqaro audit standartlariga moslashtirish bosqichlari, 300-sonli “Moliyaviy 
hisobotlar auditini rejalashtirish” standarti talablari, shuningdek, auditni rejalashtirish jarayonining asosiy 
tarkibiy elementlari asosida amalga oshirildi.

1-jadval. O‘zbekistonda auditorlik faoliyatini xalqaro standartlarga moslashtirish bosqichlari1

Yil va sana Normativ-huquqiy hujjat  hamda uning 
jarayoni Asosiy mazmuni

1998-yil Milliy standartlar ishlab chiqildi
O‘zbekistonda auditorlik faoliyatining milliy standartlari 
ishlab chiqila boshlandi. Bu jarayon 2022-yilgacha davom 
etdi.

2010-yillar 
boshi XASga moslash jarayoni boshlangan Auditorlik faoliyatini xalqaro standartlarga (XAS) 

moslashtirish ishlari boshlandi.

2010-yil Aksiyadorlik jamiyatlari uchun XAS qabul 
qilindi

Aksiyadorlik jamiyatlarida xalqaro audit standartlari asosida 
faoliyat yuritish belgilandi.

2013-yil “Auditorlik faoliyati to‘g‘risida”gi Qonunga 
o‘zgartirishlar

Barcha xo‘jalik yurituvchi subyektlarga XAS standartlarini 
qo‘llash imkoniyati yaratildi.

2018-yil 
19-sentabr Prezidentning PQ-3946-son qarori Auditorlik faoliyatini yanada rivojlantirish bo‘yicha chora-

tadbirlar belgilandi.
2020-yil 
1-yanvar PQ-3946 qarori ijrosi Auditorlik tashkilotlari faqat IFAC tomonidan nashr etilgan 

XAS asosida faoliyat yurita boshladi.
2022-yil 
11-aprel Vazirlar Mahkamasining 171-son qarori Auditning xalqaro standartlarini O‘zbekiston hududida 

qo‘llash tartibi belgilandi.

2022-yildan Iqtisodiyot va moliya vazirligi faoliyati XASlarni davlat tiliga tarjima qilish va auditorlar hamda 
foydalanuvchilar bilan muhokama qilish yo‘lga qo‘yildi.

Hozirgi 
kunda Amaliyotda

O‘zbekistonda auditorlik tashkilotlari xalqaro audit 
standartlariga to‘liq mos ravishda faoliyat yuritmoqda; 
rasmiy veb-saytda tasdiqlangan XASlar keng 
qo‘llanilmoqda.

Mazkur jadval tahlili shuni ko‘rsatadiki, O‘zbekistonda auditorlik faoliyatini xalqaro audit standartlariga 
moslashtirish izchil va bosqichma-bosqich amalga oshirilgan. Natijada, auditni rejalashtirish jarayonida ham 
xalqaro talablar asosida yondashuv shakllangan.

1-rаsm. Аudit rejаsining tаrkibiy qismlаri2

1	  Muallif tomondan tayyorlangan
2	  Muallif tomondan tayyorlangan

Xalqaro audit standartlarining 300-sonli “Moliyaviy hisobotlar auditini rejalashtirish” standarti audit 
rejasining mazmuni va tarkibiy qismlarini aniq belgilab beradi. Mazkur standartga muvofiq, audit rejasi auditorlik 
tekshiruvini samarali tashkil etish, muhim risklarni aniqlash hamda audit topshirig‘ini belgilangan talablar 
asosida bajarishga xizmat qiladi. Quyidagi rasmda audit rejasiga kiruvchi asosiy elementlar aks ettirilgan.

Audit rejasining tarkibiy qismlarini tahlil qilish shuni ko‘rsatadiki, u uchta asosiy yo‘nalishdan iborat bo‘lib, 
ularning har biri audit jarayonining muayyan bosqichi bilan bevosita bog‘liqdir.

Birinchi yo‘nalish rejalashtirilgan risklarni baholash protseduralarining tavsifi bilan bog‘liq bo‘lib, u XAS 315 
talablari asosida amalga oshiriladi. Ushbu bosqichda auditor xo‘jalik yurituvchi subyekt faoliyati, ichki nazorat 
tizimi hamda muhim xatoliklar yuzaga kelish ehtimolini baholaydi. Risklarni baholash protseduralarining tabiati, 
muddati va hajmi audit jarayonining keyingi bosqichlari uchun asos bo‘lib xizmat qiladi.

Ikkinchi yo‘nalish tasdiqlash darajasida rejalashtirilgan keyingi audit protseduralarini o‘z ichiga oladi. 
Mazkur protseduralar XAS 330 talablariga muvofiq belgilanib, aniqlangan risklarga javoban amalga oshiriladi. 
Ushbu bosqichda auditor audit dalillarini to‘plash uchun bajariladigan amallarni, ularning bajarilish muddati va 
hajmini aniq rejalashtiradi. Bu esa auditorlik xulosasining asoslanganligi va ishonchliligini ta’minlashga xizmat 
qiladi.

Uchinchi yo‘nalish audit topshirig‘iga rioya etilishini ta’minlash uchun bajarilishi zarur bo‘lgan boshqa 
rejalashtirilgan audit protseduralarini qamrab oladi. Ushbu protseduralar XAS talablari asosida audit sifatini 
ta’minlash, hujjatlashtirishni to‘g‘ri tashkil etish hamda auditorlik etikasi va mustaqillik talablariga rioya etilishini 
nazorat qilishga qaratilgan.

Umuman olganda, olib borilgan tahlil va olingan natijalar auditni xalqaro audit standartlari asosida puxta 
rejalashtirish auditorlik xulosasining ishonchliligini oshirishini, moliyaviy hisobotlar sifatini yaxshilashini hamda 
auditorlik faoliyatining samaradorligini ta’minlashini ko‘rsatadi.

O‘tkazilgan tadqiqot natijalari shuni tasdiqlaydiki, auditorlik tekshiruvini xalqaro audit standartlari asosida 
tashkil etish va uni puxta rejalashtirish audit sifatini oshirishning muhim shartlaridan biri hisoblanadi. Xususan, 
auditni rejalashtirish jarayoni auditorlik tekshiruvining umumiy yo‘nalishini belgilash, muhim risklarni aniqlash, 
audit protseduralarining mohiyati, hajmi va muddatlarini asoslash imkonini beradi. Bu esa auditorlik xulosasining 
ishonchliligini ta’minlashda muhim ahamiyat kasb etadi.

Tadqiqot davomida XAS 300, 315 va 330 standartlari talablari asosida audit rejasining tarkibiy tuzilmasi 
tahlil qilindi. Tahlil natijalari auditni rejalashtirishning riskga asoslangan yondashuv asosida amalga oshirilishi 
auditorlik resurslaridan samarali foydalanish, takroriy va samarasiz audit amallarini qisqartirish hamda audit 
jarayonining umumiy samaradorligini oshirishga xizmat qilishini ko‘rsatdi. Shuningdek, rejalashtirish bosqichida 
tahliliy amallarning keng qo‘llanilishi muhim xatoliklar ehtimolini aniqlash va audit dalillarining sifatini oshirishga 
ijobiy ta’sir ko‘rsatishi aniqlandi.

X U L O S A  V A  T A K L I F L A R
O‘zbekiston Respublikasida auditorlik faoliyatini xalqaro audit standartlariga moslashtirish jarayonining 

tahlili so‘nggi yillarda auditni rejalashtirish amaliyotida ijobiy o‘zgarishlar kuzatilayotganini ko‘rsatadi. Shu bilan 
birga, ayrim auditorlik tashkilotlarida audit rejasini tuzishda nisbatan formal yondashuv elementlari saqlanib 
qolayotgani hamda tahliliy amallardan yetarli darajada foydalanilmayotgani aniqlangan. Mazkur holatlar audit 
sifatiga ma’lum darajada ta’sir ko‘rsatishi mumkin.

Yuqoridagilardan kelib chiqib, quyidagi amaliy takliflarni ilgari surish maqsadga muvofiq deb hisoblanadi:
- auditorlik tekshiruvini rejalashtirish jarayonida XAS 300, 315 va 330 talablariga qat’iy rioya etishni 

kuchaytirish, audit rejalari hamda audit dasturlarini hujjatlashtirish sifatini oshirish;
- auditni rejalashtirish bosqichida tahliliy amallardan kengroq foydalanish orqali muhim risklarni aniqlash 

va audit protseduralarini risk darajasiga mos ravishda belgilash;
- auditorlik tashkilotlarida auditni rejalashtirish bo‘yicha ichki metodik qo‘llanmalar va namunaviy audit 

rejalari ishlab chiqish hamda ularni amaliyotga joriy etish;
- auditorlarning kasbiy malakasini oshirish jarayonida auditni rejalashtirish, risklarni baholash va tahliliy 

amallar bo‘yicha maxsus o‘quv mashg‘ulotlarini tashkil etish;
- audit jarayonida axborot texnologiyalari va avtomatlashtirilgan tahliliy vositalardan foydalanishni 

kengaytirish orqali audit samaradorligini oshirish.
Xulosa qilib aytganda, auditorlik tekshiruvini xalqaro audit standartlari asosida puxta rejalashtirish nafaqat 

auditorlik xulosasining ishonchliligini oshiradi, balki moliyaviy hisobotlar shaffofligini ta’minlash, investorlar 
ishonchini mustahkamlash hamda auditorlik faoliyatining barqaror rivojlanishiga xizmat qiladi.

